
1. Heilsuleikskólinn Holtakot  

Heilsuleikskólinn Holtakot á Álftanesi er fjögurra deilda leikskóli, í leikskólanum 

eru 75 nemendur á aldrinum 11 mánaða til 6 ára. Starfsmenn eru í allt 22 í 19,825 

stöðugildum. Frá síðustu skýrslu hafa orðið miklar breytingar á starfsumhverfi 

okkar. Um áramótin 2012-2013 sameinaðist sveitafélagið Álftanes Garðabæ 

þannig að við tilheyrum nú stórum hópi leik- og grunnskóla.   

Á Álftanesi eru þrír skólar, tveir leikskólar og einn grunnskóli og eru þeir allir 

skólar á grænni grein. Við hér á Holtakoti sækjum nú um Grænfánann í þriðja sinn 

og treystum á að það takist með glans. Við viljum að fáninn blakti áfram við hún á 

lóð Holtakots. Við leggjum okkur fram um að halda áfram að fræða börnin um 

hvað við þurfum að gera fyrir jörðina okkar sem leiði af sér betri framtíð 

komandi kynslóða.  

Mikið samstarf er á milli skólastiganna til að brúa bilið á milli leik og grunnskóla. 

Tvær elstu deildar leikskólans fara í íþróttahúsið einu sinni í viku í hreyfistund. 

Skólahópurinn hefur afnot af stærðfræðistofu grunnskólans einu sinni í mánuði 

auk þess sem þau fara í heimsókn í grunnskólann nokkrum sinnum yfir veturinn. 

Fyrir áramót fara þau til að hitta kennarana og eftir áramót fara þau í heimsókn 

inn í fyrsta bekk þar sem þau taka þátt í tveimur kennslustundum, ásamt því að 

sækja íþróttatíma, tónmenntatíma og fleira. Með þessu móti vonumst við til að 

börnin verði enn betur undir það búin að hefja grunnskólagöngu sína og verði 

meðvitaðri um umhverfisstefnu grunnskólans.    

Hér á eftir verður gerð grein fyrir þeirri vinnu sem fram hefur farið á 

leikskólanum frá því að sótt var um Grænfánann í annað sinn. Við höfum haldið 

áfram þeirri vinnu sem byrjað var á í upphafi og bætt um betur eins og hægt 

hefur verið. Við höfum nú fengið tunnu fyrir lífrænan úrgang með öðrum tunnum 

sem taka við rusli og ýmsu sem fer til endurvinnslu. Matarafgangur úr eldhúsinu 

og hýðið af ávöxtunum og grænmeti fer að nokkru leyti í dýrafóður í hesthúsinu.   

2. Umhverfisráð 

Á Holtakoti eru tvær umhverfisnefndir. Önnur er skipuð starfsmönnum skólans 

og hin er skipuð elstu börnum leikskólans. Hlutverk umhverfisnefndar er að 

leiðbeina, skipuleggja og stýra verkefnum sem snúa að umhverfismálum. Fundir 

eru haldnir reglulega þar sem skráðar eru fundargerðir. Fundir hafa verið haldnir 

annan til þriðja hvern mánuð á síðasta ári en nú í haust var þeim fjölgað á meðan 

unnið var að skýrslugerð. Skipað var í nefndina þannig að einn starfsmaður frá 

hverri deild sitji í umhverfisráði, einn frá eldhúsi og leikskólastjóri.  

Á Hliði, deild elstu barnanna á leikskólanum, er umhverfisráð barna þar sem rædd 

eru gildi þess sem við erum að gera og hvers vegna. Ekki hafa verið formleg 

fundarhöld með umhverfisnefnd barna, en samverustundir notaðar reglulega til 

að skerpa á málum.   

 

Umhverfisráð árið 2013-2014 

Í umhverfisráði 2013 – 2014 sitja: 

Anna Kristmundsdóttir, deildarstjóri á Hliði, formaður og ritari.  

Elva Dögg Kristjánsdóttir, deildarstjóri á Seylu 

Hafdís Sævarsdóttir, Matráður í eldhúsi 

Ína Sigrún Þórðardóttir, deildarstjóri á Tröð 

Ragnhildur Skúladóttir, leikskólastjóri  

Sæunn Eiríksdóttir, leiðbeinandi á Mýri 

 

3. Mat á stöðu umhverfismála 

Vorið 2013 var staða leikskólans í umhverfismálum skoðuð og metin á 

umhverfisráðsfundi. Starfsfólk og börn leikskólans hafa haldið áfram þeirri vinnu 

sem byrjað var á þegar sótt var um Grænfánann í fyrsta sinn með því að skola og 

skila inn fernum í grenndargáma, spara pappír með því að flokka og endurnýta það 

sem hægt er, tína rusl í nærumhverfi okkar og flokka á viðeigandi hátt. Við 

kaupum umhverfisvæna sápu til handþvotta og ræstinga og spörum notkun 

hennar, göngum vel um húsnæði og eigur skólans, notum handklæði í stað 

bréfþurrkna þegar það er hægt og endurnýtum allt sem hægt er á leikskólanum 

t.d. poka undan morgunkorni fyrir blaut eða skítug föt og morgunkornskassa undir 

aukaföt og undir kodda og teppi á yngri deildum. Endurvinnslukassar eru á öllum 

deildum þar sem deildarnar flokka það sem fellur af hjá þeim eins og plast, pappír 

sem ekki er hægt að endurnýta og fernur. Í miðrými hússins höfum við sett upp 

svo kallað endurvinnslustöð þar sem við flokkum ál, gler, plast, pappír, pappa og 

fleira. Með því erum við að gera okkar vinnu sýnilegri fyrir starfsfólki 

leikskólans, börnum og foreldrum sem ganga í gegnum húsið. Börnin hjálpa til við 

að flokka með því að setja í rétta kassa og tæma úr kössunum áður en þeir fara 

út í tunnu.   

Haustið 2014 var svo farið yfir gátlista frá Landvernd um umhverfismál.  

 

4. Verkefnið 2013-2014  

Vorið 2013 var tekin sú ákvörðun að taka fyrir átthaga sem verkefni fyrir 

umsókn um Grænfánann haustið 2014. Markmið með verkefnavinnu okkar á 

Holtakoti er að gera börnin meðvitaðri um nærumhverfi okkar.  

Við bjuggum til lítið hefti í leikskólanum um staði á Álftanesi sem gaman er að 

skoða og fræðast um og var það hefti notað í okkar vettvangsferðum (fylgiskjal 

1).  

 

4.1. Átthagar  

Markmiðið er að kynnast nánasta umhverfi okkar betur með því að vinna með það 

trúum við því að við stuðlum að bættri umgengni og meiri umhyggju hjá börnunum 

fyrir umhverfi sínu og þeirri náttúru sem umlykur okkur. 

 

 



 
 

Heilsuleikskólinn Holtakot    6 
 

4.2. Örnefni 

Að kynnast örnefnum í umhverfi okkar og tengja þau við nöfn sem við notum á 

deildum og í rýmum í leikskólanum. Það er gaman að þekkja og fræðast um 

umhverfi sitt. 

4.3. Heimili  

Gönguferðir að heimilum barnanna styrkir tengsl heimilis og skóla og hvert barn 

fékk að njóta sín að sýna sitt heimili. Þetta verkefni stækkaði reynsluheim hvers 

barns þar sem mörg fóru gangandi lengri leið en þau höfðu áður farið.  

4.4. Okkar staður 

Hver deild valdi sér stað í nærumhverfinu til að fylgjast með, tók myndir af 

mismunandi árstíðum og hélt hreinu eftir bestu getu.  

4.5. Gönguferðir 

Fjölbreyttar göngu- og strætóferðir voru notaðar til ýmissar fræðslu.   

 

5. Listadagar Margæsarverkefni 

Leikskólinn tók þátt í listadögum barna og ungmenna í Garðabæ sem hófust 25. 

apríl og stóðu til 4. maí 2014. Þema listadaganna að þessu sinni var sagnalist. Á 

Holtakoti var ákveðið að taka margæsina fyrir og gerðu börnin á öllum deildum 

verkefni tengdu margæsinni.  

Seyla fékk úthlutað því verkefni að 

kynna sér og öðrum fæðu margæsa. 

Börnin á Seylu fóru meðal annars í 

fjöruna og öfluðu sér efnivið í 

verkefnið sitt. Þegar búið var að kynna 

sér fæðuna til hlítar bjuggu þau til 

stærðarinnar veggspjald um fæðuna 

og hvar hana er að finna. 

Mýri fékk úthlutað því verkefni að kynna sér og öðrum hreiður margæsa. Börnin á 

Mýri bjuggu til margæsaregg úr leir og hreiður úr ull. 

Tröð fékk úthlutað því verkefni að 

búa til margæs. Það voru búin til líkön 

úr hænsnaneti. Síðan límdu börnin 

rifin dagblöð utan um netin með 

veggfóðurslími og mótuðu 2 margæsir. 

Fuglarnir voru síðan málaðir í 

margæsarlitum. Margæsin á flugi var 

skírð Góri en standandi margæsin var 

skírð Malín.  

Hlið fékk úthlutað því verkefni að 

kynna sér og öðrum sögu margæsa. 

Þau lærðu hinar ýmsu staðreyndir um 

margæsir, m.a. stærð þeirra og 

þyngd. Börnin bjuggu til stærðarinnar 

veggspjald sem sýnir ferðalag 

margæsa á vorin og haustin. Það var 

líka búið til video sem sýnir öll börnin 

á Hliði svara einni staðreynd um margæs.  

 

 

 

 

 

 

 

 

 

 

 

 

 

 

 

Álftanesskóli lánaði leikskólanum uppstoppaða margæs, sem allar deildir nýttu 

sér vel og leyfðu börnunum að skoða.    

Verkefnið var til sýnis í íþróttahúsinu og á opnu húsi í leikskólanum þann 3. maí. 

6. Vinna á deildum 

Mismunandi var hvaða leiðir deildarnar völdu að markmiðum verkefnisins þar sem 

aldur og þroski barnanna réðu ferðinni, þó eru einhverjar leiðir svipaðar t.d. unnu 

allar deildarnar að sameignlegu verkefni um margæsina.  

 

6.1. Grænfánavinna á Seylu 

Seyla er deild fyrir yngstu börnin, þar eru börn á aldrinum 1-2 ára.  

Við fengum það verkefni að fylgjast með vinatré úti á leikskólalóðinni. Við 

fylgdumst með trénu allan veturinn og ræddum hvernig það breyttist milli árstíða 

og stækkaði eða voru það börnin sem hækkuðu. 

Við fórum í gönguferðir þar sem við skoðuðum nærumhverfi okkar, fórum í 

heimsókn í hesthúsið og skoðuðum hestana úti á túni skoðuðum hænur, hana og 

kisur og heimsóttum leikvelli í nágrenni Holtakots. 

 

Einnig fórum við í fjöruferð þar sem við skoðuðum þang, þara, skeljar, fundum 

krabba hentum steinum í sjóinn og öskruðum út á hafið. 

Við kynntumst margæsinni nokkuð vel, skoðuðum hvaðan hún kemur og hvert hún 

fer, hvernig hún lítur út og hvað hún borðar helst. 

 

6.2. Grænfánavinna á Mýri  

Mýri er deild fyrir næst yngstu börnin, þar eru börn á aldrinum 2-3 ára.   

Svæðið sem börnin á Mýri fylgdust með 

var rólóinn fyrir aftan leikskólann. Við 

byrjuðum um sumarið að skoða rólóinn 

okkar, við vorum að fylgjast með grasinu 

og trjánum. Við fórum síðan aftur í 

október, þá var grasið farið að fölna og 

laufblöðin byrjuð að detta af trjánum. 

Börnunum fannst þetta mjög áhugavert.  

 

Þegar við fórum í nóvember var ekki neinn snjór kominn ennþá og þetta þótti 

okkur skrýtið og bara mánuður til jóla. Við fórum í janúar að skoða átthaga okkar. 

Vei vei það er kominn snjór og núna lítur þetta allt öðruvísi út. Það er erfitt að 



 
 

Heilsuleikskólinn Holtakot    13 
 

ganga upp stigann í kastalann, rólurnar eru sleipar að setjast í, erfitt að ganga á 

gangstéttunum og snjór á grasinu.  

Reynt er að fara í gönguferðir einu sinni í viku í leikskólanum, börnin á Mýri hafa 

meðan annars farið var í fjöruferðir sem alltaf er gaman. Þar er hægt að sjá 

krabba, þara, fugla og helling af flottum steinum. Við höfum líka farið í 

gönguferðir að skoða nærumhverfið, t.d. að skoða skólalóðina umhverfis 

Álftanesskóla. Einnig höfum við farið að skoða margæsina sem kemur alltaf á 

Álftanesið á vorin. Þær voru margar og mjög fallegar.  

 

6.3. Grænfánavinna á Tröð  

Tröð er deild fyrir næst elstu börnin, þar eru börn á aldrinum 3-5 ára. 

Við á Tröð tókum að okkur 

Bjarnastaði til að fylgjast með, en í 

ár eru 100 ár síðan skólahald hófst 

þar. Við fylgdumst með breytingum á 

tréi sem er fyrir aftan Bjarnastaði, 

t.d. hvort tréð hefði lauf, hvaða litir 

voru á laufinu, hvort einhver lykt 

væri af því og hvort tréð hafi 

stækkað. Rætt var við börnin hvort tréð væri lifandi og þá hvernig við ættum að  

umgangast það. Síðan var umræða um 

hvernig næringu tréð fengi. Þegar við 

gengum að Bjarnastöðum sungum við 

Bjarnastaðabeljurnar.  

 

 

 

 

 

 

 

 

 

Við gengum að heimilum allra barna á deildinni og tókum myndir af þeim þar fyrir 

utan. Börnin unnu verkefni um þau sjálf, fjölskyldu þeirra og umhverfi og 

teiknuðu börnin mynd af húsinu sínu og síðan var myndin af þeim fyrir framan 

húsið sitt sett þar hjá.  

Margæsir koma til Íslands fyrri hluta apríl og fjölgar þeim ört uns hámarki er 

náð um miðjan maí, síðustu vikuna í maí halda þær svo áleiðis til varpstöðvanna. 

Börnin á Tröð fóru að Bessastaðatúni síðasta vor til að skoða margæsirnar. 

Börnin fengu fræðslu um hvenær þær koma og hvers vegna, hvar þær verpa og 

hvað þær borða.  

 

Börnin á Tröð eru búin að fara nokkrum sinnum í fjöruferðir á árinu. Á Álftanesi 

eru fjórar fjörur sem eru í göngufæri frá skólanum. Það eru Gesthúsafjara, 

fjaran við Helguvík, fjaran við 

Lambhúsatjörn og fjaran inn í 

Skógtjörn. Við fórum nokkrum 

sinnum að  Gesthúsatjörn en þar er 

fræðsluskilti sem sýnir hvaða fuglar 

eru algengir þar í fjörunni. Það eru 

t.d. Kría, Máfur og Skarfur.  Í 

Gesthúsatjörn er einnig hægt að sjá 

seli, yfirleitt landseli en í þeim ferðum sem við fórum sáum við ekki seli. Í okkar 

fjöruferðum höfum við verið að skoða smádýr, þang og þara og fugla. Við týndum 

steina og þara sem við notuðum í föndurgerð.   

Börnin á Tröð hafa verið að fara í vettvangsferðir um Álftanesið, í nokkrum af 

þessum ferðum voru valin þrjú börn í hvert skipti sem voru leiðangursstjórar. Þau 

bjuggu til kort af leiðinni sem þau vildu fara og síðan stjórnuðu þau leiðinni sem 

var farin. Meðal annars hafa börnin valið að fara að Bjarnastöðum og skoða tréð 

okkar, í fjöruna, fara að Grásteini og að skoða margæsir. Þegar við komum til 

baka í leikskólann teiknuðu öll börnin sína 

mynd af leiðangrinum. 

 

Síðasta vor fóru börnin á Tröð að Grásteini sem er álfasteinn. Rætt var við 

börnin hvort þau trúi því að álfar búi í steinum, hvernig skildi vera inni í 

steinunum ef það eru heimili álfanna og hvað gætu þeir verið að gera. Sagan segir 

að einhverju sinni höfðu menn ætlað 

sér að kljúfa Grástein í tvennt til að 

færa hann. Þegar verkið var að 

hefjast fannst mönnum eins og hús 

væri að brenna á Eyvindarstöðum. 

Mennirnir hlupu frá vinnu sinni til að 

aðstoða við að slökkva eldinn en 

þegar þeir komu heim að bæ var enginn eldur. Margir trúðu því að álfar höfðu villt 

mönnum sýn til að bjarga bústaði sínum.  

Börnin á Tröð fara reglulega í gönguferðir um Álftanesið, t.d. út í skóla, á hina 

ýmsu róló og síðan höfum við farið í hesthús að skoða hesta, hænur og hana. 

6.4. Grænfánavinna á Hliði 

Hlið er deild fyrir elstu börnin, þar eru börn á aldrinum 4-6 ára.  

Á Álftanesinu búum við vel að því að 

okkar átthagar eru fjölbreytt og 

skemmtileg náttúra. Gott aðgengi í 

fjörur, fjölbreytt fuglalíf og hesta á 

beit. Stutt er á marga skemmtilega 

staði, fjörur, tjarnir og álagastein, sem 

öll eiga sér sögu og örnefni nálægt 

okkur sem kallast á við nöfn deilda og 

annarra vistarvera í  Holtakoti.  

Við á Hliði tókum að okkur Gesthúsafjöruna, sem er í svona u.þ.b.  korters 

göngufæri frá leikskólanum. Við heimsóttum hana á öllum árstíðum, fylgdumst 

með flóði og fjöru, litunum og lyktinni af sjónum og lit himinsins á öllum árstíðum. 

Lékum okkur þar og tíndum skeljar og kuðunga, skoðuðum smádýr, fylgdumst með 

fjölbreyttu fuglalífi og prófuðum að vaða og fleyta kerlingar. Borðuðum nesti þar, 

földum okkur í grasinu og fylgdumst með ferðum skipa og báta. 

Við fórum í gönguferðir og strætóferðir að heimilum allra barnanna, þar tókum 

við myndir og skoðuðum götuskilti og 

húsnúmer. Í þessum ferðum fór hvert 

barn í broddi fylkingar þegar við 

nálguðumst þeirra heimili og vísaði 

okkur veginn að húsinu sínu. Við 

gripum einnig tækifærið og lékum 

okkur á leikvöllum sem tilheyra hverfi 

hvers barns og þótti það mjög 

skemmtilegt. 

 

Við fórum reglulega með strætó í 

austurbæinn ( sem við köllum 

Garðabæ eftir sameiningu) til að fara 

í Ásgarð í fimleika, á þeim ferðum 

fylgdumst við með staðháttum og 

umhverfi úr vagninum.  

Við heimsóttum líka bæjarstjórann í 

Garðabæ eitt sinn og spjölluðum við 

hann um starfið og umhverfið okkar, 

það sem væri gott og það sem mætti 

betur fara.  

Við tókum svo þátt í að tendra ljósin 

á jólatrjánum á Bessastöðum, þar 

sem við hittum forsetann, sungum með honum og fleirum jólalög og svo var boðið 

upp á kakó og piparkökur. Það er skemmtilegur siður að fara að Bessastöðum í 

aðdraganda jóla.  

Við erum heppin að hafa 

forsetasetrið í nágrenni okkar, þó að 

það geri það kannski líka að verkum 

að okkur finnst það hverdagslegt og 

kannski ekkert svo merkilegt. En það 

eru nú ekki margir sem eru í þessari 

stöðu eins og við að fara fram hjá því 

allra daga og stundum oft á dag.  

Í gegnum „Brúum bilið“ vinnuna okkar með Álftanesskóla og Krakkakoti förum við 

margar ferðir á milli þessara staða, sem verður til þess að börnin eru örugg með 

sig á svæðinu sínu og ná færni í að rata um nánasta umhverfi leikskólanna og 

skólans.  

Gönguferðir voru farnar reglulega um nánasta umhverfið okkar, þar sem við 

fylgdumst með örnefnum sem við kunnum, dýralífi og staðháttum. Við sungum 

einnig mörg lög sem tilheyra Álftanesinu, Bjarnastaðabeljurnar, Fljúga hvítu 

fiðrildin, Óli Skans og Margæsarlagið.  

Stórt verkefni var svo unnið um margæsina í samvinnu við Listadaga í Garðabæ og 

eru því gerð skil í sérstökum kafla í þessari skýrslu. 

7. Samantekt úr verkefnavinnunni 

Vinnan að verkefninu hefur gengið mjög vel. Það hefur verið skemmtilegt, gefandi 

og lærdómsríkt að kynna sér okkar nánasta umhverfi. Við fórum í margar 

skemmtilegar ferðir og mörgum spurningum svarað og enn fleiri ósvarað. Það sem 

stendur upp úr í þessari vinnu er Margæsarverkefnið sem allar deildir tóku þátt í, 

vinnan í tengslum við verkefnið tók um það bil einn og hálfan mánuð og endaði með 

sýningu í opnu húsi í leikskólanum en verkefnið var unnið í tengslum við Listadaga 

barna og ungmenna í Garðabæ. 

 

8. Umhverfisstefna leikskólans 

Umhverfissáttmáli Heilsuleikskólans Holtakots hljómar svo:  

Heilsuleikskólinn Holtakot ætlar að leggja sitt af mörkum til jarðarinnar, það 

ætlum við að gera með því að tileinka okkur umhverfisvæna starfshætti og kenna 

börnunum að þekkja og virða umhverfi sitt og að barnið læri að taka ábyrgð á 

eigin hegðun í umhverfi sínu. Auk þess ætlum við að flokka rusl og endurnýta það 

sem tilfellur, nota umhverfisvæn efni og spara orku og vatn.  

 

9. Eftirlit og endurmat 

Umhverfisráð leikskólans sér um eftirlit og endurmat á stöðu mála innan 

leikskólans. Við teljum mjög mikilvægt að hafa fulltrúa í nefndinni frá hverri 

deild því það hefur meira aðhald í för með sér. Við höldum áfram að endurmeta 

stöðu umhverfismála reglulega með reglulegum fundum umhverfisnefndar sem 

gerir þá áætlun um úrbætur ef þess gerist þörf.  

10. Lokaorð 

Í Holtakoti höfum við sem samstilltur hópur unnið áfram á Grænum fána. Í vinnu 

okkar með átthaga höfum við kynnst nánasta umhverfi okkar betur. Og erum 

jafnvel enn stoltari en áður af Álftanesinu okkar, sem hefur upp á svo margt 

skemmtilegt að bjóða. Við erum ánægð með gönguna okkar s.l. tvö ár og hlökkum 

til að bæta við okkur næstu skrefum sem við tökum. 

11. Fylgiskjöl 

Fylgiskjal 1 

Staðir á Álftanesi sem gaman er að skoða og fræðast um: 

Á Holtakoti eru fjórar deildar sem allar heita eftir staðháttum á Álftanesi og 

nöfnin þeirra raðast eftir því hvert þær snúa. Deildarnar heita, Seyla, Mýri, Tröð 

og Hlið. Miðjurýmið í leikskólanum heitir Skansinn.  

Seylan er staðsett fyrir aftan Blikastíginn, þar er varðturn sem gaman er að 

skoða en herinn hélt innreið sína á Álftanes vorið 1940 og lagði veg um nesið 

meðfram sjóvarnargarðinum.  

Mýrin er umhverfis leikskólann en hér áður fyrr bjó einsetu maður sem var með 

endur og var ávallt kallaður anda Palli af börnunum hér og bjó hann á þessu svæði 

sem var mýri allt í kring.  

Tröð er gamall bær sem stóð þar sem Hólmatúnið er núna, við Gesthúsafjöru.  

Hlið er jörð sem er frá rananum út frá Lambhaga þar sem matsölustaður er nú til 

húsa.  

Skansinn er við Bessastaðatjörn, þar var byggt vígi ef sjóræningjar skyldu leggja 

þangað leið sína. Þekkt er kvæðið um Óla Skans, Ólaf Eyjólfsson, sem bjó í 

Skansinum seint á nítjándu öld. 

Lagið um Óla Skans 

 

Óli skans, Óli skans,  

Ógnar vesalingur.  

Vala hans, Vala hans  

Veit nú hvað hún syngur  

Óli, Óli, Óli skans.  

Vissulega vildu fáir  

vera í sporum hans. 

Óli skans, Óli skans,  

Ógnar vesalingur.  

Vala hans, Vala hans  

Veit nú hvað hún syngur  

Óli, Óli, Óli skans.  

Voðalegur vargur er hún  

Vala, konan hans. 

 

Bessastaðir  

Forsetasetur, Sveinn Björnsson fyrsti forseti Íslands settist að á Bessastöðum 

1944. Ólafur Ragnar Grímsson er núverandi forseti og er hann fimmti forseti 

Íslands. Ferðin að Bessastöðum tekur um 30 mínútur frá leikskólanum. 

Margæsir 

Á vorin má sjá margæsir á túnunum við Bessastaði, þær eru einn af vorboðum 

Álftnesinga. Þær koma til Íslands í byrjun apríl frá Írlandi þar sem þær hafa 

haft vetursetu. Fjöldi þeirra nær hámarki í byrjun maí og síðustu dagana í maí 

fljúga þær til Grænlands í einni lotu á leið sinni til varpstaða í Norðaustur-

Kanada. Margæsin sækir sér fæði aðallega í og við fjörur. Aðalfæði margæsanna 

er marhálmur og fá þær hann í Lambhúsafjöru eða Skógtjörn en einnig eru þær 

farnar að sækja í ræktuð tún og má sjá mikinn fjölda þeirra á túnunum við 

Bessastaði. 

Hægt er að vinna með margæsir á margvíslegar hátt. Ræða hvort margæsirnar 

séu ókomnar eða ný farnar? Hvenær eiga þær leið um Álftanes og hvers vegna 

koma þær? Hvar verpa þær? Hvað borða margæsirnar? Getum við fundið það sem 

þær borða í fjörunni og tekið sýnishorn með heim í skóla.  

Grásteinn 

Sagt er að Grásteinn sé álfasteinn. Sagan segir að einhverju sinni höfðu menn 

ætlað sér að kljúfa Grástein í tvennt til að færa hann. Þegar verkið var að 

hefjast fannst mönnum eins og hús væri að brenna á Eyvindarstöðum. Mennirnir 

hlupu frá vinnu sinni til að aðstoða við að slökkva eldinn en þegar þeir komu heim 

að bæ var enginn eldur. Margir trúðu því að álfar höfðu villt mönnum sýn til að 

bjarga bústaði sínum. Rétt hjá Grásteini er grjóthrúga og er upplagt að leyfa 

börnunum að velja sér einn „álfastein“ og taka með sér heim.  

Vinna má með Grástein á marga vegu s.s. að ræða við börnin hvort álfar geti búið í 

steinum, hvað gætu þeir verið að gera? Hvernig skildi vera inni í steininum. Þá 

geta börnin teiknað og málað myndir af álfum og heimilum þeirra.  

Álagahóll  

Sagan segir að eigendur á Eyvindarholti hafi gert þennan hól að álagahól. Það var 

einhver upplifun þeirra við hólinn sem varð til þess að þau álitu að þau þyrftu að 

vernda hann. Það eru t.d. skýrar reglur fyrir bæjarvinnuna á Álftanesi um að alls 

ekki megi slá hólinn. 

Álagahóllinn er fyrir neðan Akurgerði við Eyvindarstaðaveg stutt frá 

leikskólanum.  

Margt er hægt að gera með börnum til að kynnast álagahólnum t.d. að hvetja þau 

til að leggja eyrað að hólnum til að athuga hvort þau heyri í einhverjum. Ræða 

hvort einhverjir búi í hólnum? 

Fjaran  

Gaman getur verið að fara í vettvangsferðir í fjöru. Fjaran er aðgengileg allt árið. 

Á Álftanesi eru um fjórar fjörur sem eru í göngufjarlægð frá skólanum. Það eru: 

Gesthúsafjara, fjaran við Helguvík, fjaran við Lambhúsatjörn,og fjaran inni í 

Skógtjörn. Einnig er góð fjara út á Breiðabólstaðaeyri en þangað eru um þrír 

kílómetrar frá skólunum.  

Í fjöruferðum má skoða smádýr, þang og þara, fugla og spendýr. Það er 

fræðsluskilti við Gesthúsafjöru þar sem sýnir hvaða fuglar eru algengir þar í 

fjörunni. Það eru til dæmis kría, tildra, stelkur, sandlóa, máfur, skarfur og margir 

fleiri.  

Í Gesthúsafjöru má sjá seli, þeir liggja oft við Hrakhólmana. Þetta eru yfirleitt 

landselir en útiselir hafa þó sést.  

Bjarnastaðir 

Fyrsti barnaskóli sveitafélagsins tók til starfa 1914 en það var barnaskólinn á 

Bjarnastöðum. Áður hafði barnafræðsla í hreppnum farið fram í lítilli skólastofu 

á Bessastöðum. Álftanesskóli tók við af Bjarnastaðaskólanum árið 1978 sem þá 

hafði sinnt sínu hlutverki í 64 ár. Grímur Thomsen sem bjó á Bjarnastöðum orti 

þetta ljóð um beljurnar á Bjarnastöðum.  

Bjarnastaðabeljurnar 

þær baula mikið núna. 

Þær eru að verða vitlausar, 

það vantar eina kúna. 

Það gerir ekkert til, 

það gerir ekkert til, 

hún kemur um miðaftansbil. 

Fylgiskjal 2 

Fundargerð  8. 3.2013. 

Mættar voru : 

Anna Kristmunds,  Helga Björk,  Anna Kristín, Elva Dögg og Ína Sigrún. 

Umræður um hvað skal vera okkar áhersla í næsta Grænfánaskrefi. Við komumst 

að samkomulagi um að stefna að því að Grænfánanum 2014 flöggum við fyrir 

átthaga og því þurfum við að fara í söguskoðun. Ná í Sögu Álftaness skráða af 

Önnu Ólafsdóttur Björnsson. 

Vinna með nærumhverfi okkar/barnanna. 

Gera plan fyrir maí til nóvember til að byrja með. 

Muna að vera dugleg að skrá og endurmeta og taka myndir af öllu sem er gert. 

Skoða skýrslur annarra skóla um átthaga, fá hugmyndir. 

Önnur mál. 

Nú koma 3 mismunandi bílar og losa okkur við „rusl“   

Tunna fyrir lífrænt er komin . Ein fyrir bylgjupappa og svo ýmislegt sem er hæft 

til endurvinnslu. 

Okkur  vantar að merkja tunnur  úti, svo ekki fari á milli mála hverju á að henda 

hvar. 

Fundargerð ritaði  

Anna Kristmundsdóttir 

 

Fylgiskjal 3 

Áherslur veturinn 2013-1014. Fundur að hausti 2013, fulltrúar deild Anna Kristm 

skráir fundargerð. 

Átthagar eru verkefni vetrarins. 

Við vinnum áfram að því að endurvinna og endurnýta -EINS MIKIÐ OG VIÐ 

MÖGULEGA GETUM- Plast-pappír-lífrænn úrgangur. 

Átthagar, nota bókina Saga Álftaness eftir Önnu Ólafsdóttir Björnsson þar eru 

margar hugmyndir af skemmtilegum stöðum með sögu í nágrenni okkar. 

Örnefni - Grásteinn, Seyla , Hlið og fleira 

Mynda heimili (fara í gönguferðir, fá sendar myndir fyrir litlu krakkana ??) 

Hver deild helgar sér stað og sér um í vetur. Myndar á mismunandi árstíðum og 

týnir rusl ef þarf, ber umhyggju fyrir. 

Nota gönguferðir til umræðu og fræðslu ( fullorðnir lesi í Sögu Álftanes ef þeir 

þekkja ekki söguna fyrir) 

Syngja 

Bjarnastaðabeljurnar ( og fara á Bjarnastaði) 

Óli skans  ( og vita hvar skansinn er) 

Margæsarlagið ( fylgjast með þegar þær koma) 

Gönguferðamappa með hugmyndum að viðkomustöðum mætti skrá eitthvað um 

skemmtilega viðkomustaði og sögur tengdar þeim. 

Frábært hvað auðvelt er að samþætta fleiri þætti starfsins Heilsuleikskóli- 

Grænfáni-Uppbygging  

 

Fylgiskjal 4 

Grænfánafundur föstudaginn 22. nóvember 2013 

Mættar : Ragnhildur, Anna Kristm, Margrét Ósk og Ína.  

Vantar:  frá Mýri og eldhúsi. 

Efni: 

Farið var yfir gang átthagaverkefnis. Allt gengur bara vel, allir eru að fara 1 x í 

mánuði á staðinn sinn og taka myndir. Farið var yfir hvað skiptir miklu máli að 

gefa sér tíma í dagbókarfærslu um ferðina/ daginn. 

Einnig gott að taka umræðu við börnin út frá ferðinni og myndinni og skrá það. Er 

svo auðvelt að hverfa það sem gert er ef ekki er gefin tími til að skrá niður. 

Halda lögunum inni um Óla skans og Bjarnastaðabeljurnar. Anna Kristm, reddar  

textunum þeim sem vantar. 

Fundargerð ritaði  

Anna Kristmundsdóttir 

 

Fylgiskjal 5 

Grænfánafundur 24. janúar 2014 

Mættar voru:  Ragga, Ína, Magga Ósk, Magga Eva og Anna sem ritaði þessa 

fundargerð. 

Saga Álftaness er á Tröð ef einhverjir þurfa að skoða hana. 

Við erum að vinna með margæs, Grástein og Álagahól. 

Margæsin er á skilum fyrir listadaga um mánaðarmótin apríl og maí. 

Muna að nota tenginguna á milli grænfána og listadaga. 

Allir að vinna áfram með sín svæði, muna að taka myndir og fylgjast með 

breytingum sem verða á mismunandi árstíðum. 

Klára að mynda heimilin og vinna með þau. 

ATH 

Seylan-Varðturninn og Maja sögukona 

Erum bara í mjög góðum málum með verkefnin okkar, virkni á háu stigi. 

Fundargerð ritaði  

Anna Kristmundsdóttir 

 

Fylgiskjal 6 

Grænfánafundur 28. mars 2014. 

Gleymdist að skrá mætingu en líklega einn af hverri deild og fundargerð ritar 

Anna Kristm. 

Margæsin sem við ætlum að vinna með á listadögum, fléttast inn í átthaga 

verkefni í grænfánanum. Muna að halda vel utan um þá vinnu og skrá hjá sér það 

sem er gert og vera dugleg að taka myndir. 

Hugmynd að sá í fernur og hafa í gluggum ávaxtafræ og þh. Sem krakkarnir geta 

fylgst með og vökvað. 

Gott að sjá að meira er af pokum í endurvinnslu frá eldhúsi. 

Vera áfram dugleg að endurvinna og endurnýta. 

Spurning hvort við getum farið að rækta aftur svæðið okkar sem ætlað er undir 

matjurtir. 

Dagur umhverfis er 25. apríl, við þurfum að vera búin að hreinsa til í garðinum 

fyrir þann tíma. 

Ákveða hvað dag það gerist. 

Fundargerð ritaði  

Anna Kristmundsdóttir 

 

 



 
 

Heilsuleikskólinn Holtakot    30 
 

Fylgiskjal 7 

Grænfánafundur  september 2014. 

Mættir fulltrúar allra deilda, eldhúss og leikskólastjóri. 

Anna og Ína hafa umsjón með skýrslugerð vegna Grænfánans. 

Komið er að því að byrja á skýrslunni, allar deildar eru því beðnar að skila inn 

yfirliti yfir það sem gert hefur verið á hverri deild  sl tvö ár. Best að skila bara 

beint á tölvutæku formi á samskrá. 

Ragga fari yfir staðreyndir um leikskólann, fjölda barna og starfsfólks og  þ.h. 

Vinna að „bækling“ fyrir leikskólann um gönguferðir á Álftanesi. Ath BEd ritgerð 

Öggu( Ragnhildur Gunnlaugsdóttir) fyrir fleiri hugmyndir. 

Halda áfram að gera allt þetta skemmtileg, kanna umhverfi okkar í gönguferðum, 

endurvinna og endurnýta. 

Eldhús fær stóran plús fyrir að standa sig vel í að minnka rusl og spara 

plastpokanotkun. 

Fundargerð ritaði  

Anna Kristmundsdóttir 

  



 
 

Heilsuleikskólinn Holtakot    31 
 

12. Heimildaskrá  

Anna Ólafsdóttir Björnsson (1998). Álftanes nesið okkar, kaflar úr sögu 

Bessastaðahrepps.  

Ragnhildur Gunnlaugsdóttir (2009). Handbók um útikennslu á Álftanesi. Sótt 24. 

október 2014 af 

http://skemman.is/stream/get/1946/3850/7107/2/handb%C3%B3k.pdf 

 

 

 


